
А.Бодлого төлөвлөлтийн талаар

· Төсвийн дунд хугацааны төлөвлөлтийг 2009-2011 он хүртэлх хугацаанд салбарын яамдад зориулсан удирдамжийн дагуу нэгтгэн боловсруулж Сангийн яаманд хүргүүлсэн. Ингэхдээ бодлого төлөвлөлтийг "Цахим Монгол" болон “Бүртгэлийн нэгдсэн тогтолцоо бий болгох" үндэсний хөтөлбөрийн хүрээнд боловсруулж, тухайлбал “Цахим Монгол” үндэсний хөтөлбөрийн хүрээнд мэдээлэл, харилцаа холбоо, технологи /МХХТ/-ийн дэд бүтцийг хөгжүүлэх, МХХТ-ийг засаглал болон нийгмийн бүх салбарт хэрэглэх, хүний нөөцийг хөгжүүлэх, мэдээллийн аюулгүй байдлыг хангах, эмзэг байдлыг арилгах арга хэмжээ гэсэн ангиллуудаар, “Бүртгэлийн нэгдсэн тогтолцоо бий болгох” үндэсний хөтөлбөрийн хүрээнд хаягжилтын нэгдсэн систем бий болгох, эд хөрөнгийн эрхийн бүртгэлийн тогтолцоог төгөлдөршүүлэх, иргэний ухаалаг үнэмлэх олгох арга хэмжээг хэрэгжүүлэх, Монгол Улсын хилээр нэвтрэх иргэд, гадаадын харъяат, цагаач иргэд болон тээврийн хэрэгслийн бүртгэлийг төгөлдөршүүлэх гэсэн чиглэлүүдээр хийж гүйцэтгэлээ.

· Монгол Улсад “Бүртгэлийн үндэсний тогтолцоог бий болгох” үндэсний хөтөлбөрийн хүрээнд 2008 оны 06 дугаар сарын 20-ны өдөр байгуулсан “Хаягжилтын нэгдсэн систем” бий болгох, “Иргэний ухаалаг үнэмлэх” нэвтрүүлэх төслийн ажил гүйцэтгэх ерөнхий гэрээнүүдэд үндэслэн эргэн төлөгдөх нөхцөлтэй санхүүжилтийн гэрээг Иргэний бүртгэл мэдээллийн улсын төв /ИБМУТ/, Газрын харилцаа, геодези, зураг зүйн газар, Гадаад хэргийн яамны Консулын алба зэрэг захиалагч байгууллагууд, “Эм-Си-Эс электроникс” ХХК, “Бодь-Электроникс” ХХК зэрэг гүйцэтгэгч байгууллагуудтай хамтран боловсрууллаа. Дээрхээс гадна “Иргэний ухаалаг үнэмлэх“ төслийг хэрэгжүүлэх ажлын хүрээнд ИБМУТ, “Бодь Электроникс” компанитай хамтран ажиллаж холбогдох ажлын уулзалт семинарыг зохион байгуулж, улмаар төслийг удирдлагаар хангах зорилгоор тус газрын болон ИБМУТ-ийн дарга нарын хамтарсан 77, 133 тоот тушаалаар төслийн ажлын хэсгийг байгуулж ажиллалаа. Ажлын хэсэг төслийн хэрэгжилттэй холбоотой асуудлуудаар шийдвэр гаргаж төслийн баримт бичгийг боловсруулсан. Түүнчлэн “Бүртгэл, мэдээллийн нэгдсэн тогтолцоог бий болгох” үндэсний хөтөлбөр батлах тухай  Засгийн газрын 2008 оны 2 дугаар сарын 27-ны өдрийн 78 дугаар тогтоолын 3 дугаар хавсралтын 6 дугаар заалтад өөрчлөлт оруулах тухай Засгийн газрын 320 дугаар тогтоол 2008 оны 8 дугаар сарын 20-ны өдөр гарсан бөгөөд уг тогтоолд бүртгэл мэдээллийн нэгдсэн тогтолцоонд шилжихэд шаардлагатай дэд бүтцийн архитектур, техник технологи, стандарт, нэгдсэн код, програм хангамж, удирдлагын систем, бүтцийг бүрдүүлэх ажлын зөвлөх үйлчилгээг 2008 оны 4 дүгээр улиралд багтаан эхлүүлэх, нийт 440 сая төгрөгийн санхүүжилттэй байхаар баталсан юм. Иймээс уг ажлыг хэрэгжүүлэхээр тендерийн баримт бичиг боловсруулж тендер зарлаад байна. 
· Монгол Улсын Ерөнхий сайдын 2008 оны 46 тоот захирамжаар “Аутсорсинг хөгжүүлэх, аутсорсингоор ажиллах мэргэжилтэй  ажилтан бэлтгэх үйл ажиллагааг хэрэгжүүлэх журам” батлагдсан билээ. Журамд зааснаар энэхүү үйл ажиллагааг Мэдээллийн технологийн үндэсний парк /МТҮП/-ын дэргэдэх Аутсорсингийн ажлын алба хэрэгжүүлэх бөгөөд батлагдсан төлөвлөгөөний дагуу мэргэжилтэй ажилтан бэлтгэх сургалтын хөтөлбөрийг боловсруулж, аутсорсингийн сургалт явуулах байгууллагыг сонгон шалгаруулах тендерийг “Бараа, ажил, үйлчилгээ худалдан авах журмын тухай” хуулийн дагуу зохион байгуулж байна. Тендерийг мэдээллийн технологийн аутсорсинг, бизнесийн процессийн аутсорсинг, мэдээллийн технологийн япон хэл гэсэн үндсэн 3 багцтайгаар зарлаад байна. Түүнчлэн зөвлөх үйлчилгээний тендер зарлах, тендерийн материал бэлтгэх, зөвлөх үйлчилгээний ажлын даалгавар боловсруулах зэрэг ажлуудыг хийж гүйцэтгэлээ. Зөвлөх үйлчилгээний тендер нь нийт 12 багцаас бүрдэж байгаа бөгөөд багц бүрт оролцохоор компани, багууд санал ирүүлж тендерийн баримт бичгээ аваад байна. 2008 оны 9 дүгээр сарын 29-ний өдөр тендерийн материалыг хүлээн авч тендерт ялагчийг сонгон шалгаруулах юм. 
· Газрын даргын 2008 оны 7 дугаар сарын 31-ний өдрийн 74 тоот тушаалаар  нээлттэй болон чөлөөт эхийн програм хангамж /НБЧЭПХ/-ийг хөгжүүлэх ажлын хэсгийг байгуулсан. Ажлын хэсгээс Монгол Улсад боловсруулж байгаа НБЧЭПХ, уг програм хангамжийг ашигласан төсөл, арга хэмжээний талаарх судалгааг гаргаж олон нийтэд сурталчлах асуудлаар хэлэлцэж зөвлөмж гаргах; төрийн болон боловсрол, бизнесийн байгууллагуудын ашиглаж байгаа НБЧЭПХ-ийн судалгаа явуулж, хоорондын уялдаа холбоог сайжруулах, цаашид ямар програм хангамж ашиглах нь үндэсний үйлдвэрлэгчид болон төрийн ашиг сонирхолд нийцэх асуудлаар ярилцаж хийх ажлаа тохирох; НБЧЭПХ-ийг хөгжүүлэх, нутагшуулах боловсон хүчний зэрэг асуудлыг боловсруулж гаргахаар тогтлоо. 

· Хууль зүй, дотоод хэргийн яамнаас томилогдсон ажлын хэсгээс гаргасан саналын дагуу Харилцаа холбооны тухай хуулийн төслийг Радио долгионы тухай, Шуудангийн тухай хуулиудтай зөрчилдөж байгаа эсэх, мөн уг хуульд нэмэлт өөрчлөлт оруулах шаардлагатай эсэхийг тодруулахаар хуулиудыг харьцуулан судалж байна. Түүнчлэн тус яамнаас мэдээллийн технологийн хуулиудыг нэгтгэн боловсруулах чиглэл өгсний дагуу Цахим мэдээллийн аюулгүй байдлын тухай, Цахим гарын үсгийн тухай, цахим хэлцлийн талаарх Иргэний хуульд оруулах нэмэлт өөрчлөлтийн тухай зэрэг хуулийн төслүүд дээр ажлын хэсэг ажиллаж байна. 

· Манай газраас Монгол Улсын хөдөө орон нутгийн дамжуулах сүлжээг өргөтгөн шинэчлэх, сум суурин, алслагдсан газруудад суурин телефон, утасгүй холбооны болон үүрэн телефон, интернэтийн үйлчилгээний хамрах хүрээг нэмэгдүүлэх, шинэ төрлийн үйлчилгээ нэвтрүүлэхээр 2007-2008 онуудад томоохон төсөл, арга хэмжээнүүдийг улсын төсөв, бүх нийтийн үйлчилгээний үүргийн сан /БНҮҮС/, Дэлхийн банкны төслийн санхүүжилт, аж ахуйн нэгж, байгууллага, хувийн хөрөнгө оруулалтаар үе шаттайгаар хэрэгжүүлж тодорхой үр дүнд хүрээд байна. Өнөөгийн байдлаар Монгол Улсын 53 сум байнгын эрчим хүчинд холбогдоогүй, 29 сум 2008 онд багтаж эрчим хүчний эх үүсвэрт холбогдох эсэх нь тодорхойгүй байгаа юм. Иймд эдгээр сумдын асуудлыг нарны зайн сэргээгдэх эрчим хүчинд холбох замаар шийдвэрлэж байгаа бөгөөд угсралт суурилуулалтын ажил хийгдэж байна. 

· Монгол Улсын Засгийн газрын Үндэсний өгөгдөл, мэдээллийн төв байгуулах төслийг Бүгд Найрамдах Солонгос Улс /БНСУ/-ын Ерөнхийлөгчийн албан ёсны айлчлалын үеэр танилцуулж, улмаар 2006 оны 7-р сард тус улсын Олон улсын хамтын ажиллагааны байгууллага /KOICA/-ын ерөнхийлөгч манай улсад айлчлах үеэр 2 тал хамтран хэрэгжүүлэхээр тохиролцсон юм. Төвийг барьж байгуулах гүйцэтгэгч компанийг шалгаруулах тендерийг БНСУ-д зарлаж “Korea Telecom” компани шалгарч, барилгын шав тавих ёслолын ажиллагаа 2008 оны 5 дугаар сарын 22-нд болж барилгын ажил эхэлсэн. Барилгын ерөнхий гүйцэтгэгчээр “Namyang Construction” компани ажиллаж байна. 



Үндэсний өгөгдөл, мэдээллийн төвийн барилга нь Сонгинохайрхан дүүргийн I хорооны нутаг дэвсгэрт, сансрын холбооны Наран төвийн /хуучнаар Орбит станц/ баруун талд Жем интернэшнл ХХК-ийн эзэмшил газар дээр баригдаж байна. Барилгын ажилд шаардлагатай газрыг тус компаниас шилжүүлэн авахаар тохиролцож, газрын зөвшөөрлийг байгууллагынхаа нэр дээр болгохоор шаардлагатай баримт бичгийг бүрдүүлэн Сонгинохайрхан дүүргийн газрын албанд хүргүүлээд байна. Түүнчлэн тус төвийн сервер, сүлжээний тоног төхөөрөмжийг шийдэх боломжгүй байгаа учир “Монгол Улсад бүртгэл, мэдээллийн нэгдсэн тогтолцоог бий болгох” үндэсний хөтөлбөрт өөрчлөлт оруулах замаар нэмэлт тоног төхөөрөмж, зөвлөх үйлчилгээ авах нь зүйтэй хэмээн үзсэн юм. Үүнтэй холбогдуулан 2008 оны 78 тоот тогтоолын 3 дугаар хавсралтын 6.1, 6.3 заалтуудыг өөрчлөх тухай саналыг Монгол Улсын сайд, Засгийн газрын Хэрэг эрхлэх газрын дарга бөгөөд “Монгол Улсад бүртгэл, мэдээллийн нэгдсэн тогтолцоог бий болгох” үндэсний хөтөлбөрийн Үндэсний хорооны орлогч даргад хүргүүлсэн.


Хоёр талын санамж бичгийн дагуу Монгол Улсын Засгийн газрын зүгээс хийгдэх барилгын цэвэрлэх байгууламж, гүний худаг барих, засмал зам тавих, найдвартай цахилгаанаар хангах, цаашид тус төвийг  бохир, цэвэр, халуун, хүйтэн усны шугамд холбох зэрэг ажлууд нь барилга барьж буй газрын зөвшөөрөл, барилгын ажлыг эхлүүлэх болон холбогдох бусад зөвшөөрөл гарахгүй байгаагаас шалтгаалж хойшлогдоод байгаа юм. 
Тус төвийн барилгын ажлыг 2008 онд багтаан дуусгахаар төлөвлөн  холбогдох байгууллагуудтай зарчмын хувьд тохиролцож, гадаадын байгууллагын хийж гүйцэтгэсэн зураг төслийг Монгол Улсын стандарттай уялдуулах, монгол хэл руу орчуулах, гадна шугам сүлжээний ажлын шийдлийг гаргаж, зураг төсөл хийх, хотын ерөнхий архитектороор барилгын эскиз зургийг батлуулах, Онцгой байдлын ерөнхий газар, Улсын мэргэжлийн хяналтын газрын гал, эрүүл ахуйн улсын байцаагчаар барилгын иж бүрэн зураг төслийн дүгнэлт гаргуулах, барилгын иж бүрэн зураг төслийг улсын экспертизээр баталгаажуулах, барилгын ажил эхлүүлэх, үргэлжлүүлэх зөвшөөрөл авах, шаардлагатай техникийн хүчин чадлыг тодорхойлж, техникийн нөхцөлүүд авах /цахилгаан, дулаан, усан хангамж, холбоо дохиолол/, улсын комисст хүлээлгэн өгөхөд шаардагдах баримт бичгийг бүрдүүлэх, барилгыг Монгол Улсын стандарт, шаардлагад нийцүүлэн Улсын комисст хүлээлгэн өгөх зэрэг ажлуудыг ээлж дараатай зохион байгуулан хэрэгжүүлж эхлүүлэхээр ажиллаж байна.  Үүний зэрэгцээ төвийн барилгын ажлын барилгын материал, тоног төхөөрөмжийг БНСУ-аас нийлүүлж байгаа бөгөөд Монгол Улсын хилээр орж ирэх тухай бүрд нь гаалийн татвараас чөлөөлүүлэхээр зохих журмын дагуу асуудлыг Сангийн яаманд тавьж шийдвэрлүүлж байгаа болно. Одоо тус төвийн барилгын материал, тоног төхөөрөмж бүхий 15-16 чингэлэг ачаа, улсын төсвийн хөрөнгө оруулалтаар амжилттай хэрэгжиж буй Монгол Улсын үндсэн суурь сүлжээний нөөц байгуулах төслийн газрын шилэн кабелийн тоног төхөөрөмжийн 5 вагон ачаа Монгол Улсын гаалиар орж ирсэн бөгөөд Монголын цахилгаан холбоо ХК-иас түр хадгалах байрны асуудлаар дэмжлэг үзүүлэхийг хүсч Амгалан дахь агуулахад түр хадгалуулахаар болоод байна. 

· “Олон улсын гэрээнд цахим мэдээлэл ашиглах тухай конвенци”-д нэгдэн орох асуудлыг Хууль зүй, дотоод хэргийн яамнаас томилогдсон Харилцаа холбооны багц хуулийн төсөл боловсруулах ажлын хэсгийн нарийн бичигт танилцуулж дээрх ажлын хэсгийн хүрээнд багц хуулийн төсөлтэй хамтатган судалж байна.

· “Монгол Улсын мэдээлэл, харилцаа холбооны салбарт мөрдөгдөх мэдээллийн технологийн чиглэлийн стандартуудыг тодорхойлох ажлын хэсгийн дүгнэлт”-д Харилцаа холбооны зохицуулах хороо /ХХЗХ/-ноос ирүүлсэн саналын дагуу зохих өөрчлөлт оруулж тус хороонд хүргүүллээ.

· Тус газраас БНСУ-ын Тайхан корпораци, “АЙ СИ ТИ” хүний нөөцийн хөгжлийн сантай хамтран “Скай-Тайхан” оюутны тэтгэлэгт хөтөлбөрийг 2006 оноос эхлэн 3 жилийн хугацаатайгаар мэдээлэл, харилцаа холбоо, технологийн салбарын дотоодын их, дээд сургуулиудад суралцаж буй оюутнуудад зориулж олгохоор шийдвэрлэсэн билээ. Тэтгэлэгт хөтөлбөр нь салбарын хүний нөөцийн чадавхийг бэхжүүлэх, дотооддоо амжилттай суралцаж байгаа, ар гэрийн боломж муутай оюутнуудыг дэмжих зорилготой юм. Хөтөлбөрт хамрагдах хүсэлтэй оюутнуудад дотоодын их, дээд сургуульд мэдээллийн технологи болон харилцаа холбооны чиглэлээр суралцдаг, цаашид мэргэжлээрээ үргэлжлүүлэн суралцах, ажиллах чин хүсэл эрмэлзэлтэй, сургалтын төлбөрөө хувиараа төлдөг, хичээлийн үнэлгээний голч дүн нь 85%-ийг хангасан, зан төлөв, ёс суртахууны хувьд төлөвшсөн, тухайн хичээлийн жилд 2, эсвэл 3 дугаар ангид дэвшин суралцаж байх зэрэг шаардлагууд тавьж байгаа юм. Хөтөлбөрийг  зохион явуулсан 2 жилийн хугацаанд төр, хувийн хэвшлийн сургуулиудийн нийт 32 оюутан хамрагдаж 9 оюутан төгссөн бөгөөд тэдний хоёр нь БНСУ-д магистрын зэрэг горилон суралцаж, нэг нь Шинжлэх ухаан технологийн их сургуульд мэдээллийн технологийн багшаар ажиллаж, бусад нь салбарын томоохон компаниудад мэргэжлийн дагуу ажиллаж байна. 2008-2009 оны хичээлийн жилийн тэтгэлэгт хөтөлбөрийг удахгүй зохион байгуулахаар бэлтгэл ажлыг хангаад байна.

· Кибер довтолгооны эсрэг хариу үйлдэл хийх үндэсний тогтолцоог бий болгох зөвлөх үйлчилгээний зөвлөхөөр ажиллаж байгаа кибер довтолгооны эсрэг хариу үйлдэл хийх үндэсний төвийн эхлэлийн тайлантай  гэрээнд заасан хугацаанд танилцаж холбогдох саналыг  боловсруулж хүргүүлэв. Түүнчлэн дээрх зөвлөх үйлчилгээний хүрээнд Сангийн яам, ИБМУТ, Гаалийн ерөнхий газар, Монгол банк, Рэйлком, Эрдэмнэт зэрэг байгууллагууд,  Дархан-Уул, Орхон, Төв аймгуудын мэдээллийн системийн найдвартай байдал, сүлжээний цоорхой, алдааг шалгаж мэргэжлийн дүгнэлт өгөх хүсэлтээ албан бичгээр мэдэгдэж зохих хариуг авсан. Мөн төслийн хүрээнд тоног төхөөрөмж, програм хангамж нийлүүлэх гэрээний дагуу нийлүүлэгдэх тоног төхөөрөмж, програм хангамжийн зарим хэсгийг 2008 оны 9 дүгээр сарын 10-ны өдөр хүлээлцэх актаар  хүлээн авлаа.
· Дэлхийн банкны тусламжаар хэрэгжиж буй мэдээллийн аюулгүй байдлын зөвлөх үйлчилгээний хүрээнд төрийн байгууллагуудын мэдээллийн аюулгүй байдлын дотоод бодлогын жишиг баримт бичгийг боловсруулах ажлын явцтай танилцаж зохих зөвлөмжийг өгсөн. Уг ажлыг 9 дүгээр сард бэлэн болгож, 10 дугаар сард танилцуулахаар төлөвлөж байна.
· Канадын олон улсын хөгжлийн агентлагаас санхүүжүүлэх “Цахим Монгол” хөтөлбөр, мөн “Цахим засаглал” мастер төлөвлөгөөнд үнэлэлт, шинжилгээ хийх сайжруулах төслийг боловсруулж батлуулах асуудлаар тус байгууллагын төлөөлөгчидтэй уулзалт зохион байгууллаа. 

· Төмөр замын шилэн кабелийн сүлжээний багтаамжийг нэмэгдүүлэх, интернэтийн өндөр хурдны үйлчилгээг нэвтрүүлэх зорилгоор 2005 оны 1 дүгээр сард туршилтын төсөл хэрэгжүүлэхээр буцах нөхцөлтэйгээр /”507” горим/ DWDM төхөөрөмжийн 3 комплексыг гаалиар оруулж, мөн оны 5 дугаар сард уг төхөөрөмжийг суурилуулах, турших ажлууд эхэлсэн юм. Туршилтын үр  дүнд уг төхөөрөмжийг дээрх зорилгоор сүлжээнд ашиглаж болох нь батлагдаж, шилэн кабелийн сүлжээг өргөтгөх, өндөр хурдтай шинэ үйлчилгээ нэвтрүүлэх зорилгоор Улаанбаатар төмөр зам БНХАУ-ын ZTE корпорацитай гэрээ байгуулж, тоног төхөөрөмжийн иж бүрдэл багцыг худалдан авсан юм. Энэхүү багцад багтан орсон дээрх DWDM төхөөрөмжийг тухайн үед манай харъяанд байсан Мэдээлэл, харилцаа холбоо, хөгжлийн төв өөрийн нэр дээр буцах нөхцөлтэйгээр оруулж ирсэн бөгөөд тус төв нь 2007 оны 8 дугаар сарын 29-нд татан буугдахдаа уг төхөөрөмж нь УБ төмөр замд шилжин ашиглагдаж байгаа талаар Улаанбаатар хотын гаалийн газарт мэдэгдээгүй байна. Үүнтэй холбоотойгоор ашиглагдаж буй тоног төхөөрөмжинд гаалийн бүрдүүлэлт хийж “400” горимд шилжүүлэн бүрмөсөн оруулж ирж гаалийн татвар төлөх шаардлагатай байгаа талаар Улаанбаатар хотын гаалийн газраас манай газарт мэдэгдсэний дагуу асуудлыг шийдвэрлэхээр холбогдох байгууллага, хүмүүстэй уулзаж ярилцсан. Ингээд Гаалийн ерөнхий газрын Бүрдүүлэлтийн дараах шалгалтын хэлтсийн мэргэжилтэн тоног төхөөрөмжтэй холбоотой бичиг баримтуудтай танилцаж байна.

· Удирдлагын академийн 2009-2010 оны хичээлийн жилийн төлөвлөгөөнд оруулж байгаа “Төрийн үйлчилгээний шинэчлэл, цахим засаглал” сэдэвт сургалтын материалыг боловсруулж байна. 

· Тус газрын мэргэжилтнүүдийн мэдлэг чадварыг  сайжруулах зорилгоор Дэлхийн банкны мэдээлэл харилцаа холбооны дэд бүтцийг хөгжүүлэх төслийн хүрээнд хэрэгжиж буй сургалтын 2008 оны жилийн эцсийн буюу 3 дахь удаагийн сургалтын төлөвлөгөөг боловсрууллаа.

· Мэдээллийн технологийн үндэсний паркын инкубаторын үнэлгээний комисст газраас төлөөлөл орж ажилласан. Комиссын ээлжит хуралдаанаар инкубаторын 11 дэх элсэлтийн дөрвөн компанийн үйл ажиллагаанд үнэлгээ хийж, тэдгээр компаниудыг цаашид үргэлжлэн инкубаторт байрлан ажиллах боломжтой гэсэн дүгнэлтийг гаргав. 

· Мэдээллийн технологийн нэр томъёоны тайлбар толийн вэб хуудас /www.itdic.edu.mn/-ны ажиллагаанд байнгын хяналт тавьж, найдвартай ажиллагааг нь хангаж байна. Вэб хуудасны ажиллагааг сайжруулж, олон нийтэд хүртээмжтэй болгох зорилгоор веб сайтыг улам боловсронгуй, ашиглахад хялбар дөхөм болгох, хэрэглэгчдийн оролцоог идэвхжүүлэх, нэмэгдүүлэх, бүх чиглэлийн үг хэллэгийг нийтийн нээлттэй оролцоонд тулгуурлан баяжуулж орчуулах, оновчтой болгох боломж нөхцлийг бүрэн хангах, мөн энэхүү вэбтэй уялдуулж ажиллуулах толь бичгийн програмыг хийх дараагийн шатны ажлын төлөвлөгөөг бэлтгэж байна. 

· Олон улсын цахилгаан холбооны байгууллага /ITU/ -аас ирүүлсэн албан бичгүүдийг бүртгэн хариу өгч, шаардлагатай гэсэн бичгүүдийг ХХЗХ-нд хүргүүлж байна. 

· Төрийн болон орон нутгийн өмч хөрөнгөөр ажил үйлчилгээ, бараа худалдан тендерийн үнэлгээ хийх арга, аргачлалын талаарх Сангийн яамны сургалтад  газрын зарим мэргэжилтнүүд хамрагдлаа.

· Ази, Номхон далайн харилцаа холбооны байгууллагаас зохион байгуулж байгаа хөдөөгийн мэдээлэл, харилцаа холбоог хөгжүүлэх туршилт төслийн санал авах хүсэлтийн дагуу Сүхбаатар болон Хөвсгөл аймгийн төвд утасгүй өргөн зурвасын интернэтийг турших төслийн санал боловсруулж хүргүүлсэн. 

· Лондон хотноо 2008 оны 8 дугаар сарын 11-18-ны хооронд болсон Их Британи Улсын санхүү, худалдаа үйлдвэрлэлийн яамны ашигладаг, олон улсад хүлээн зөвшөөрөгдсөн “PRINCE2” төслийн удирдлагын сургалтад холбогдох мэргэжилтэн оролцож төслийн удирдлага хэрэгжүүлэх гэрчилгээг гардан авсан.

· Тайландын Бангкок хотноо 2008 оны 8 дугаар сарын 19-21-ний өдрүүдэд зохиогдсон Ази, Номхон далайн сансрын хамтын ажиллагааны байгууллага /APSCO/-ын Санхүүгийн болон үйлчилгээний зохицуулалтын хорооны хуралдаанд тус газраас Сангийн яамны төлөөлөгчийн хамт оролцож, тус байгууллагын төсвийн төсөл, дотоод зохион байгуулалт, гишүүн орнуудын татварын асуудлаар хэлэлцэж ярилцав. 

· АНУ-ын Цахилгаан холбооны сургалтын төвөөс Вашингтоны ДиСи хотноо 2008 оны 7 дугаар сарын 17-ноос 8 дугаар сарын 10 хүртэл зохион байгуулагдсан “Харилцаа Холбооны салбарын бодлого төлөвлөлт, зохицуулалт” сэдэвт сургалт семинарт холбогдох мэргэжилтэн оролцож танилцах аялал хийсэн. 

Б. Бодлогын хэрэгжилт, зохицуулалтын талаар

· “Сумын түвшний газрын сүлжээ байгуулах TН-04/07” тоот төсөл бүрэн хэрэгжиж дууслаа. Үүнтэй холбогдуулан төслийг хүлээн авах ажлын комисс орон нутагт ажиллаж, нийт 14 компаниас 8 компанийн ажлыг бүрэн хүлээн авч, үлдсэн компаниудын дутуу хийгдсэн, стандартын бус ажлуудыг засварлаж актаар баталгаажуулах үүрэг даалгавар өгч ойрын хугацаанд Улсын комисс ажиллах бэлтгэл ажлыг хангуулж байна. 
· Монгол Улсын цахилгаан холбооны суурь сүлжээний нөөц байгуулах зорилгоор шилэн кабелийн 3 тендерт үнэлгээ хийж, холбогдох зөвшөөрлийг Сангийн яамнаас авч, “Үндсэн суурь сүлжээний нөөц байгуулах төслийн газрын шилэн кабель суурилуулах ШКТН-01/08”, “Үндсэн суурь сүлжээний нөөц байгуулах төслийн шилэн кабель нийлүүлэх ТН-02/08”, “Үндсэн суурь сүлжээний нөөц байгуулах төслийн шилэн кабелийн тоног төхөөрөмж нийлүүлэх, суурилуулах ТН-03/08” тоот гэрээнүүдийг холбогдох гүйцэтгэгчидтэй нь тус тус байгуулсан бөгөөд ТН-02/08” төслийн барааг 100 хувь нийлүүлж дууслаа. 
· “Үндсэн суурь сүлжээний нөөц байгуулах төслийн газрын шилэн кабель суурилуулах ШКТН-01/08” төслийн хүрээнд бүх гүйцэтгэгч компаниудын урьдчилгаа 30%-ийн банкны баталгааг цуцлуулах бичгийг боловсруулан гүйцэтгэгч компаниудад хүргүүлж, дараагийн 30%-ийн санхүүжилтийн гүйцэтгэлийг Сангийн яаманд хүргүүллээ. Компаниудын ажлын гүйцэтгэл 60 орчим хувьтай байна. Түлш, шатахууны үнийн өсөлттэй холбоотойгоор гэрээний үнэд оруулах өөрчлөлтийг боловсруулж 2008 оны төсвийн тодотголд оруулахаар Сангийн яаманд хүргүүллээ. Түүнчлэн Мэдэээлэл, холбооны сүлжээ ХХК-иас трассын зөрүүг санхүүжүүлэх тооцоог хүлээн авч гэрээнд нэмэлт өөрчлөлт оруулахаар ажиллаж байна. 
· Монгол Улсын одоогийн цахилгаан холбооны суурь сүлжээг ашиглан сумдад интернэт хүргэх төслийн шийдлийг боловсруулсан. 
· “Кибер довтолгооны эсрэг хариу үйлдэл хийх үндэсний тогтолцоог бий болгоход чиглэгдсэн техникийн туслалцаа төслийн зөвлөх үйлчилгээ сонгон шалгаруулах” тендерийн гүйцэтгэгчийг шалгаруулж гэрээ байгуулан ажиллаж байна. “Мэдээллийн аюулгүй байдлын судалгаа болон тандалтын зориулалт бүхий тоног төхөөрөмж бараа нийлүүлэх” тендер шалгаруулалтад шаардлага хангасан нэг ч тендерийн материал ирээгүй тул дахин хязгаарлагдмал тендерийн үнэлгээг хийж шалгарсан компанитай гэрээ байгуулсан. Гэрээний дагуу эхний ээлжийн барааг хүлээн авч эхний үе шатны санхүүжилтийг хийлгэхээр Сангийн яаманд холбогдох бичгийг хүргүүллээ.
·  “Нарны зай, цахилгаан үүсгүүрийг нийлүүлэх, суурилуулах ТН-07/08” тоот тендерийн гүйцэтгэгчийг шалгаруулж Энерко ХХК компанитай гэрээ байгуулан ажиллалаа. Тус компани барааны нийлүүлэлт, суурилуулалтыг хийж дуусгасан бөгөөд ажлын хэсэг бүрэн хүлээн авлаа.
· Төсвийн тодотголоор оруулах шаардлагатай байгаа “Сумдад интернэт хүргэх”, “Орон нутгийн телевизийн станцыг өргөтгөн 10 суваг үздэг болгох”, “Гамшгийн зарлан мэдээлэх системийг бий болгох”, “Өндөр хурдны утасгүй шийдлийг хэрэгжүүлэх”, “Засгийн газрын цахим мэдээллийн аюулгүй байдлын хяналт, анхааруулгын системийг бий болгох” төслүүдийг боловсруулж Сангийн яаманд хүргүүлээд байна.
· Замын-Үүд, эдийн засгийн чөлөөт бүсийн дэд бүтцийн тооцоог хийж байгаатай холбогдуулан ерөнхий нөхцөл шаардлагыг үндэслэн санал боловсруулж хүргүүлэв.
· “Хүүхэд бүрт компьютер” хөтөлбөрийн төслийн нэгжийн үйл ажиллагаа,  ажлын явц байдалтай танилцах уулзалтыг  зохион байгуулж, хөтөлбөрийн танилцуулга мэдээг бэлтгэв. Тус хөтөлбөрийн нэгжийн удирдлагын талаар санал боловсруулж БСШУЯ-д хүргүүллээ. Мөн АНУ-ын “Хүүхэд бүрт компьютер” нийгэмлэгийн дэд тэргүүнтэй уулзалт зохион байгуулав.
· Нээлттэй нийгэм форум дээр 2008 оны 9 дүгээр сарын 18-ны өдөр зохион байгуулагдсан “Боловсролд мэдээллийн технологийг ашиглах нь” сэдэвт дугуй ширээний ярилцлагад холбогдох мэргэжилтэн  оролцлоо.

·  “Багш бүрт компьютер” төслийг боловсруулж танилцуулсан. “Чадамжтай багш-компьютер” төслийг хэрэгжүүлэхээр мэргэжлийн сургалт үйлдвэрлэлийн төвтэй хийх харилцан ойлголцлын санамж бичиг боловсрууллаа. 
· “Вэб ба имэйл” төслийн уулзалтыг зохион байгуулж цаашид авах арга хэмжээний талаар харилцан ярилцлаа. Уг төслийн хүрээнд батлагдан гарах шаардлагатай Засгийн газрын тогтоолын төслийг дахин хянаж үзлээ. 

· “Мэдээлэл, холбооны технологийн шилдэг сонголт-2008” гурав дахь удаагийн шалгаруулалтыг мэдээллийн технологийн Миний компьютер сэтгүүлээс санаачлан МХХТГ, Мидас/Монитм ТББ, Мэдээллийн технологийн үндэсний парктай хамтран орон даяар зохион байгуулах гэж байна. Энэхүү шалгаруулалт нь  мэдээлэл, холбооны технологи /МХТ/-ийн ололт амжилтыг олон нийтэд хүргэх, хэрэглэгчдэд МХТ-ийн бараа бүтээгдэхүүн, үйлчилгээний зөв сонголт хийхэд нь туслах, шилдэг бүтээгдэхүүн болон үйлчилгээг тодруулах зорилготой юм. 
· Цахим өртөө холбооноос гаргасан интернэт хэрэглэгчдийн гарын авлага номыг хянан засварлаж хэвлүүлэн хэрэглэгчдийн гар дээр тавихаар  номын эхийг ХХЗХ-нд хүргүүллээ. 
B. Төрийн захиргааны талаар

· Газрын 2009-2011 оны хэтийн төлөв, төсөв зардлын тооцоог шинээр мөрдөж буй хөтөлбөрт суурилсан төсвийн загварын дагуу боловсруулж 2008 оны 8 дугаар сард Сангийн яаманд танилцуулж хянуулав. Мөн газрын 2008 оны эхний хагас жилийн санхүүгийн үйл ажиллагааны тайлан балансыг гаргаж Сангийн яаманд хүргүүлсэн.

· Монгол Улсын эдийн засаг, нийгмийг 2008 онд хөгжүүлэх Үндсэн чиглэлийн төлөвлөгөөнд тусгагдсан мэдээлэл, харилцаа холбоо, технологийн салбарын зорилт, арга хэмжээний биелэлтийг эхний хагас жилийн болон  III улирлын байдлаар нэгтгэн гаргаж Сангийн яам, Засгийг газрын ХЭГ-т тус тус хүргүүллээ. 

· Газрын үндсэн хөрөнгийн эхний хагас жилийн тооллогын мэдээ, материалыг гаргаж Төрийн өмчийн хороонд хүргүүллээ.  

· Монгол Улсад мэдээлэл, харилцаа холбооны салбар үүсч хөгжсөний 87  жилийн ойн баярын албан ёсны үйл ажиллагааг зохион байгуулж, ойн баяраа 7 дугаар сард тэмдэглэн өнгөрүүлсэн. Энэ ажлын хүрээнд салбарын ололт амжилтыг нэгтгэн дүгнэж, салбарын ойн баяр болон Булган аймгийн 70 жил, Архангай, Хэнтий, Завхан аймгуудын 85 жилийн ой, Дорнод, Өмнөговь, Говь-Алтай аймгууд дахь радио өргөн нэвтрүүлгийн станцын 30 жилийн ой зэрэг тэмдэглэлт арга хэмжээнүүдийг тохиолдуулан  “Мэдээлэл, харилцаа холбооны тэргүүний ажилтан” цол тэмдгээр 188 ажилтан,  Мэдээлэл, харилцаа холбоо, технологийн газрын “Хүндэт жуух бичиг”-ээр 149 ажилтан “Хүндэт холбоочин” цолоор 57 ахмад ажилтныг, нийт 50 орчим байгууллагын ажилтан, ажиллагсдыг шагнаж урамшуулсан. 

